
1. Dibaji ya "ad-Dimaa' at-Twabiy´iyyah lin-Nisaa'" 

 

Himdi zote zinamstahiki Allaah. Tunamhimidi Yeye na kumwomba msaada na 

msamaha na tunatubia Kwake. Tunajilinda kwa Allaah kutokana na shari ya 

nafsi zetu na matendo yetu maovu. Yule mwenye kuongozwa na Allaah, basi 

hakuna wa kumpoteza, na yule anayepotezwa na Allaah, hakuna wa 

kumwongoza. Ninashuhudia ya kwamba hapana mola mwenye haki ya 

kuabudiwa isipokuwa Allaah, hali ya kuwa peke yake hana mshirikina, na 

ninashuhudia kuwa Muhammad ni mja na Mtume Wake. Swalah na salaam 

zimwendee yeye, ahli zake, Maswahabah zake na yule mwenye kuwafuata kwa 

wema mpaka siku ya Qiyaamah.  

Amma ba´d: 

Damu zinazompata mwanamke ambazo ni hedhi, damu ya ugonjwa na damu ya 

nifasi ni katika mambo muhimu haja inapelekea kuyabainisha, kujua hukumu 

zake, kupambanua makosa na usawa kutoka katika maneno ya wanachuoni 

kuhusu hayo. Utegemezi wa lile litakalopewa nguvu au kudhoofishwa katika 

hayo itakuwa chini ya kivuli cha Qur-aan na Sunnah. Qur-aan na Sunnah ndio 

machimbuko mawili ya msingi ambayo kunajengwa juu yake hukumu za Allaah 

(Ta´ala) ambazo waja Wake wanamuabudu kwazo na akawawajibishia nazo. 

Jengine ni kwamba kutegemea Qur-aan na Sunnah kuna utulivu wa moyo, kifua 

kukunjuka, uzuri wa nafsi na kujitakasa na dhimmah. Kisichokuwa Qur-aan na 

Sunnah kinatakiwa kisimamishiwe hoja na wala hakifanywi kuwa ni hoja. 

Hakuna hoja isipokuwa katika Maneno ya Allaah (Ta´ala) na Mtume Wake 

(Swalla Allaahu ´alayhi wa sallam). Vilevile hili linahusu maneno ya wanachuoni 

katika Maswahabah kwa mujibu wa maoni yaliyo na nguvu. Hili ni kwa sharti 

katika Qur-aan na Sunnah kusiwe kitu kinachoenda kinyume nayo na isiwe ni 

yenye kupingana na kauli ya Swahabah mwingine. Ikiwa katika Qur-aan na 

Sunnah kuna kinachoenda kinyume na kauli hiyo, basi ni wajibu kutendea kazi 

kilichomo katika Qur-aan na Sunnah. Maoni ya Swahabah ikiwa yanapingana na 

maoni ya Swahabah mwingine, basi moja katika maoni hayo mawili yatatakiwa 

kupewa nguvu na kuchukua ile ilio na nguvu. Allaah (Ta´ala) amesema: 

 الْْخِرِ  وَالْيَ وْمِ  بِِللَّ هِ  تُ ؤْمِنُونَ  كُنتُمْ  إِن وَالرَّسُولِ  اللَّ هِ  إِلَ  فَ رُدُّوهُ  شَيْء   فِ  تَ نَازَعْتُمْ  فإَِن

"Mkizozana katika jambo basi lirudisheni kwa Allaah na Mtume 
mkiwa mnamwamini Allaah na Siku ya Mwisho." (04:59) 

Huu ni ujumbe mfupi katika yale ambayo haja inapelekea kubainisha damu hizi 

na hukumu zake. Ujumbe huu una sura zifuatazo: 

Sura ya kwanza: Maana ya hedhi na hekima yake 

Sura ya pili: Wakati wa hedhi na muda wake 

Sura ya tatu: Yanayotokea katika hedhi 

Sura ya nne: Hukumu za hedhi 

Sura ya tano: Damu ya ugonjwa na hukumu yake 

Sura ya sita: Damu ya nifasi na hukumu yake 

Sura ya saba: Dawa zinazozuia hedhi au kuileta, na zinazozuia mimba na 

kuiporomosha 

2. Sura ya kwanza: Maana ya hedhi na hekima yake 
 

 Hedhi ni damu ya kimaumbile inayomtoka mwanamke bila ya sababu na 

inatoka katika nyakati maalum. Damu hii ni ya kimaumbile ambayo haitokamani 

na maradhi, donda, kuanguka au kuzaa. Kwa vile ni damu ya kimaumbile, 

inatokamana na hali ya mwanamke, mazingatiwa yake na hali ya hewa. Kwa 

sababu hiyo hedhi ya wanawake inatofautiana wazi.  

Hekima ni kwa sababu pale ilipokuwa mtoto ndani ya tumbo la mama yake 

hawezi kula chakula cha kawaida au kulishwa nacho na mama, ndipo Allaah 

(Ta´ala) akapanga msuguano wa kidamu ambao mtoto anakula kupitia 

msuguano huo bila ya kuwa na haja ya kula wala kutafuna. Chakula hicho 

kinaingia katika kiwiliwili chake kupitia njia ya kitovu; damu inapita kwenye 

mishipa ya mtoto na ikawa ndio chakula chake. Amekuwa na  baraka Allaah, 

mbora wa wenye kuumba! Hii ndio hekima ya hedhi hii. Kwa ajili hiyo pale 

mwanamke anaposhika ujauzito hedhi yake inakatika. Ni nadra mwanamke 

mjamzito akapata hedhi. Kadhalika mwanamke mwenye kunyonyesha hedhi 

yake husita na khaswa katika kile kipindi cha mwanzo cha kunyonyesha. 

3. Sura ya pili: Wakati wa hedhi na muda wake 

 

Maneno kuhusu sura hii yamegawanyika sehemu mbili: 

Ya kwanza: Umri ambao inakuja hedhi.  

Ya pili: Muda wa hedhi. 

1- Hedhi mara nyingi huja kuanzia miaka kumi na mbili mpaka miaka khamsini. 

Huenda mwanamke akapata hedhi kabla ya hapo au baada yake, kutegemea na 

hali yake, mazingira yake na hali yake ya hewa.  

Wanachuoni wametofautiana kama kuna miaka maalum ambapo mwanamke 

anaweza kupata hedhi; anaweza kuipata kabla ya hapo au baada yake? Ile damu 

inayomtoka kabla ya miaka hiyo au baada yake inakuwa ni damu ya ugonjwa na 

sio damu ya hedhi? Kama tulivyosema wanachuoni wametofautiana katika hilo. 

ad-Daarimiy amesema baada ya kutaja tofauti zote hizo: 

"Ninaona kuwa yote haya kwangu ni makosa. Yote yanazingatia katika kule 

kupatikana. Pasina kujali kiwango kitachopatikana, hali na miaka itawajibika 

kufanya hiyo kuwa ni hedhi na Allaah ndiye anajua zaidi."1 

Maoni haya ya ad-Daarimiy ndio ya sawa na vilevile ndio chaguo la Shaykh-ul-

Islaam Ibn Taymiyyah. Pale mwanamke atapoona hedhi yake basi atakuwa ni 

mwenye hedhi hata kama atakuwa ni chini ya miaka tisa au zaidi ya miaka 

khamsini. Kwa sababu Allaah na Mtume Wake (Swalla Allaahu ´alayhi wa 

sallam) wamehusisha hukumu za hedhi kwa kule kupatikana kwake na sio kwa 

miaka maalum. Hivyo itakuwa ni wajibu kurejea katika kule kupatikana kwake 

ambapo zimehusishwa hukumu nayo. Kuiwekea hedhi miaka maalum ni kitu 

kinachohitajia dalili kutoka katika Qur-aan na Sunnah, jambo ambalo hakuna 

dalili ya hilo.  

                                                           
1 al-Majmuu´ Sharh al-Muhadhdhab (1/386). 

2- Wanachuoni wametofautiana tofauti kubwa juu ya muda wa hedhi katika 

kauli sita au saba. Ibn-ul-Mundhir amesema: 

"Kuna wanachuoni waliosema kuwa hedhi haina kiwango cha uchache wake 

wala wingi wake kwa masiku maalum." 

Maoni haya ni kama maoni ya ad-Daarimiy. Hili pia ndio chaguo la Shaykh-ul-

Islaam Ibn Taymiyyah na ndio ya sawa kwa sababu inasapotiwa na Qur-aan, 

Sunnah na utafiti. Dalili ya kwanza ni Kauli ya Allaah (Ta´ala): 

 ۖ   يَطْهُرْنَ  حَتَّّى  تَ قْرَبوُهُنَّ  وَلَ  ۖ   الْمَحِيضِ  فِ  النِّسَاءَ  فاَعْتَزلُِوا أذًَى هُوَ  قُلْ  ۖ   الْمَحِيضِ  عَنِ  وَيَسْألَُونَكَ 

"Na wanakuuliza kuhusu hedhi. Sema: “Hiyo ni dhara. Basi 
waepukeni wanawake [wanapokuwa] katika hedhi wala 
msiwakaribie [msijamiiane nao] mpaka watwaharike"." (02:222) 

Allaah akafanya kule kutwaharika ndio kikomo na hakufanya kikomo ni kwa 

idadi ya masiku maalum. Hili linatolea dalili kuonesha kuwa hukumu 

imehusishwa na kule kupatikana kwa damu ya hedhi na kukosekana; pale 

inapokuwepo, hukumu itathibiti, na inapokatika hukumu zake zinaondoka.  

Dalili ya hili ni yale yaliyothibiti katika "as-Swahiyh" ya Muslim pale ambapo 

Mtume (Swalla Allaahu ´alayhi wa sallam) alimwambia ´Aaishah (Radhiya 

Allaahu ´anhaa) alipopata hedhi yake katika mnasaba wa ´Umrah: 

"Fanya kila anachofanya mwenye kuhiji mbali na Twawaaf kwenye 

Ka´bah mpaka utwaharike." 

Akasema: 

"Ilipofika ile siku ya kuchinja nikatwaharika."2 

                                                           
2 Muslim (1211). 

al-Bukhaariy amepokea katika "as-Swahiyh" yake ya kwamba Mtume (Swalla 

Allaahu ´alayhi wa sallam) alimwambia: 

"Subiri. Utapotwaharika ndio wende Tan´iym."3 

Mtume (Swalla Allaahu ´alayhi wa sallam) akafanya kule kutwaharika ndio 

kikomo na si zama maalum. Hili linatolea dalili kuonesha kuwa hukumu 

imehusishwa na kule kupatikana kwa damu ya hedhi na kukosekana kwake. 

Dalili ya tatu ni kwamba hivi viwango vya muda maalum vilivyotajwa na 

wanachuoni katika masuala haya hayapo katika Qur-aan na Sunnah pamoja na 

kuwa dharurah ni yenye kupelekea vikabainishwa. Lau ingelikuwa ni wajibu 

kwa waja kuyafahamu na kumuabudu Allaah kwavyo basi Allaah na Mtume 

Wake (Swalla Allaahu ´alayhi wa sallam) wangeliyabainisha kwa kila mtu. Kwa 

sababu hukumu muhimu ni zenye kupelekea katika hilo ikiwa ni pamoja na 

swalah, swawm, ndoa, talaka, mirathi na nyinginezo. Kwa mfano Allaah na 

Mtume Wake (Swalla Allaahu ´alayhi wa sallam) wamebainisha idadi za swalah, 

nyakati zake, Rukuu na Sujuud, zakaah, mali zake, viwango vyake, kipimo 

chake, wanaostahiki kupewa, swawm na muda na zama zake, hajj na mengineyo 

ikiwa ni pamoja na adabu za kula, kunywa, kulala, jimaa, kukaa, kuingia 

nyumbani, kutoka nyumbani na adabu za kukidhi haja mpaka idadi ya 

kupangusa baada ya kujisaidia na yasiyokuwa hayo katika mambo ya ndani 

kabisa na ya wazi ambayo Allaah amekamilisha dini kwayo na akaitimiza neema 

Yake kwa waumini. Allaah (Ta´ala) amesema: 

يَانً  الْكِتَابَ  عَلَيْكَ  وَنَ زَّلْنَا  شَيْء   لِِّكُلِّ  تبِ ْ

"Na Tumekuteremshia Kitabu kikiwa ni kielezo bayana cha kila 
kitu." (16:89) 

                                                           
3 al-Bukhaariy (1787). 

 يُ ؤْمِنُونَ  لِِّقَوْم   وَرَحَْْةً  وَهُدًى شَيْء   كُلِّ  وَتَ فْصِيلَ  يدََيْهِ  يَْ ب َ  الَّذِي تَصْدِيقَ  وَلَ ىكِن يُ فْتَ رَىى  حَدِيثاً كَانَ  مَا

"Haikuwa [Qur-aan] mazungumzo yanayozushwa - lakini ni ya 
kusadikisha [vitabu vilivyoitangulia] vya kabla yake na ufafanuzi 
wa kila kitu na ni mwongozo na Rahmah kwa watu wanaoamini." 
(12:111) 

Pindi viwango na ufafanuzi huu ulikuwa si wenye kubainishwa katika Qur-aan 

na Sunnah ikabainika kuwa ni mambo yasiyokuwa na mashiko na kwamba 

hedhi yenye kuhusishwa na hukumu za Kishari´ah badala yake inatakiwa 

kutundikwa na kule kupatikana kwake na kukosekana kwake. Dalili hii (bi 

maana kutokutajwa katika Qur-aan na Sunnah ni dalili ya kutokuzingatiwa 

kwake) itakunufaisha katika masuala haya na mambo mengine ya kielimu kwa 

sababu hukumu za Kishari´ah haziwi ni zenye kuthibiti isipokuwa kwa 

kupatikana dalili za Kishari´ah kutoka katika Qur-aan, Sunnah, maafikiano ya 

wanachuoni yenye kujulikana au kipimo sahihi. Shaykh-ul-Islaam Ibn 

Taymiyyah amesema: 

"Allaah amehusisha hukumu nyingi za hedhi katika Qur-aan na Sunnah na 

hakuweka kiwango cha wingi wake wala uchache wake wala kipindi cha 

kutwaharika kati ya hedhi mbili, pamoja na kuwa jambo hili ni lenye kugusa 

Ummah mzima na unalihitajia sana. Lugha haitofautishi kati ya kiwango fulani 

na kingine. Yule mwenye kuweka kikomo maalum ameenda kinyume na Qur-

aan na Sunnah."4 

 

                                                           
4 Majmuu´-ul-Fataawaa (19/35) 

4. Hedhi ya mwanamke mwenye mimba 

 

Mara nyingi hedhi ya mwanamke hukatika wakati anaposhika mimba. Imaam 

Ahmad (Rahimahu Allaah) amesema: 

"Mwanamke yajulikana kuwa ameshika mimba kwa kule damu yake kukatika." 

Mwanamke mwenye mimba akipata damu pamoja na machungu kwa siku mbili 

au tatu kabla ya kuzaa, basi hiyo ni nifasi. Hata hivyo haizingatiwi kuwa ni nifasi 

ikiwa ataipata kipindi kirefu kabla ya kuzaa au kipindi kifupi kabla ya kuzaa 

lakini bila ya machungu. Je, ni katika damu ya hedhi ilio na hukumu kama ya 

hedhi au ni damu isiyokuwa na maana isiyokuwa na hukumu kama ya hedhi? 

Wanachuoni wametofautiana katika hili. Kauli sahihi ni kwamba ni damu ya 

hedhi ikiwa inatokamana na hedhi ya kawaida ya mwanamke. Kwa sababu 

damu ambayo huwa inamtoka mwanamke asli huwa ni hedhi maadamu 

hakujathibitishwa kinyume chake. Isitoshe hakuna katika Qur-aan na Sunnah 

dalili inayoonesha kuwa mwanamke mwenye mimba hawezi kupata hedhi. Hii 

ni kauli ya madhehebu ya Maalik na ash-Shaafi´iy ambayo imechaguliwa na 

Shaykh-ul-Islaam Ibn Taymiyyah ambaye amesema: 

"al-Bayhaqiy amesimulia kuwa ni moja katika kauli ya Ahmad. Bali 

imesemekana kuwa alirejea katika kauli hii."5 

Kujengea juu ya hili yanathibiti kwa mwanamke mwenye mimba aliye na hedhi 

yale yenye kuthibiti kwa mwanamke asiyekuwa na mimba aliye na hedhi 

isipokuwa katika hali tatu: 

1- Talaka. Ni haramu kumtaliki mwanamke wakati wa eda [katika twahara 

uliyomwingilia na] wakati yuko na hedhi. Hata hivyo si haramu kumtaliki 

mwanamke mjamzito. Kumtaliki mwanamke asiyekuwa na mimba wakati wa 

hedhi yake ni jambo linaloenda kinyume na Kauli Yake (Ta´ala): 

                                                           
5 al-Ikhtiyaaraat, uk. 35 

ةَ  وَأَحْصُوا لعِِدَّتِِِنَّ  فَطلَِّقُوهُنَّ  النِّسَاءَ  طلََّقْتُمُ  إِذَا النَّبُِّ  أيَ ُّهَا يَ   الْعِدَّ

“Ee Nabii!  Mtakapowataliki wanawake, basi watalikini katika 
wakati wa eda [twahara na si katika hedhi au katika twahara 
mliyowaingilia]." (65:01) 

Pamoja na hivyo ni jambo lisiloenda kinyume nayo akimtaliki mwanamke 

mwenye mimba wakati yuko na hedhi. Kwa sababu mwenye kumtaliki mwenye 

mimba anachofuata ni eda yake inayoisha kwa kule kuzaa kwake na haijalishi 

kitu sawa akiwa na hedhi au akiwa twahara pindi anapoachika. Kwa ajili hiyo 

ndio maana sio haramu kumtaliki mwanamke mwenye mimba baada tu ya 

kufanya jimaa tofauti na mwanamke asiyekuwa na mimba. 

2- Eda ya mwanamke mwenye mimba aliye na hedhi haiishi tofauti na 

mwanamke mwenye hedhi asiyekuwa na hedhi. Eda ya mwanamke mwenye 

mimba inaisha kwa kuzaa, sawa akiwa na hedhi au hapana. Allaah (Ta´ala) 

amesema: 

 حَْْلَهُنَّ  نَ يَضَعْ  أَن أَجَلُهُنَّ  الَْْحْْاَلِ  وَأوُلَتُ 

"Na wenye mimba muda wao [wa eda] watakapozaa mimba zao." 
(65:04) 

5. Sura ya tatu: Yanayotokea katika hedhi 

 

Mambo yenye kuzuka wakati wa hedhi yako aina mbali mbali ikiwa ni pamoja 

na: 

1- Inaweza kuzidi au kupungua. Kwa mfano mwanamke amezowea kupata ada 

yake siku sita na ikaendelea mpaka siku ya saba ambapo kuna mwingine 

amezowea kupata ada yake siku saba na akatwaharika kwa siku sita.  

2- Inaweza kutangulia au kuchelewa. Kwa mfano ada ya mwanamke inaweza 

kuwa inakuja mwishoni mwa mwezi na mara akaiona mwanzoni mwa mwezi 

ambapo kuna mwingine amezowea kupata ada yake mwanzoni mwa mwezi na 

mara akaiona mwishoni mwa mwezi.  

Wanachuoni wametofautiana kuhusu matokeo haya mawili. Kauli sahihi ni 

kwamba pale atapoona damu, basi ahesabu hiyo kuwa ni hedhi, na pindi 

inapokatika, ahesabu kuwa yuko twahara. Haijalishi kitu sawa ikiwa ada yake 

imezidi au imepungua, imetangulia au imechelewa. Dalili ya hilo imeshatangulia 

pale ambapo Allaah amefungamanisha hukumu za hedhi kwa kule kupatikana 

kwake. Haya ndio maoni ya ash-Shaafi´iy yaliyochaguliwa na Shaykh-ul-Islaam 

Ibn Taymiyyah. Ibn Qudaamah amesema kuwa maoni haya ndio yenye nguvu 

na akaitetea pindi aliposema: 

"Lau ada ingelikuwa ni yenye kuzingatiwa kwa namna ilivyotajwa katika 

madhehebu basi Mtume (Swalla Allaahu ´alayhi wa sallam) angeliwabainishia 

Ummah wake na kutochelewesha ubainifu kwa sababu haijuzu kuchelewesha 

ubainifu pale inapohitajika kufanya hivo. Wakeze na wanawake wengine 

walikuwa ni wenye kuhitajia ubainifu wa hilo katika nyakati zote. Katu 

asingeghafilika kwalo. Mtume (Swalla Allaahu ´alayhi wa sallam) hakutaja si ada 

wala ubainifu isipokuwa damu ya ugonjwa ya mwanamke."6 

                                                           
6 al-Mughniy (1/353). 

3- Manjano-njano au uchafu. Hali hii mwanamke anaona damu ya manjano 

inayofanana na maji ya majeraha au damu chafu ambayo ni mchanganyiko wa 

umanjano na weusi. Damu kama hii ikiwa ni ndani ya kipindi cha hedhi au ni 

yenye kuambatana nayo kabla ya kutwaharika, inahesabika kuwa ni hedhi na 

zitamthibitikia hukumu za hedhi. Hata hivyo itakuwa si hedhi ikiwa vimaji-maji 

hivyo vitamtoka baada ya kutwaharika. Umm ´Atwiyyah (Radhiya Allaahu 

´anhaa) amesema: 

"Tulikuwa hatuzingatii umanjano na uchafu baada ya kutwaharika 

kuwa ni kitu."7 

Ameipokea Abu Daawuud kwa mlolongo wa wapokezi Swahiyh. al-Bukhaariy 

pia ameipokea bila ya nyongeza: 

"... baada ya kutwaharika..."8 

Hata hivyo kichwa cha khabari yake ni: 

"Umanjano na uchafu mbali na masiku ya hedhi." 

Ibn Hajar amesema katika ufafanuzi wake "Fath-ul-Baariy": 

"Hivyo anaashiria kuoanisha kati ya Hadiyth ya ´Aaishah (Radhiya Allaahu 

´anhaa) iliyotangulia "Usifanye haraka mpaka utapoona weupe" na Hadiyth ya 

Umm ´Atwiyyah (Radhiya Allaahu ´anhaa)  iliyotajwa katika mlango huu kwa 

njia hiyo Hadiyth ya ´Aaishah ni yenye kutumika pale atakapoona umanjano na 

uchafu katika masiku ya hedhi na Hadiyth ya Umm ´Atwiyyah inatumika nje na 

masiku ya hedhi." 

Hadiyth ya ´Aaishah iliyoashiriwa ameipokea al-Bukhaariy kwa mkato, kwa 

maazimio, mlolongo wa wapokezi kabla ya mlango huu. Wanawake walikuwa 

wakimtumia kitu cha pamba kilicho na umanjano ambapo anasema: 

                                                           
7 Abu Daawuud (307). 

8 al-Bukhaariy (326). 

"Usifanye haraka mpaka utapoona weupe."9 

Weupe ni maji meupe yenye kutoka ukeni wakati hedhi inapokatika. 

4- Kukatika-katika katika hedhi. Ina maana ya kwamba akapata hedhi kwa siku 

moja tofauti na siku nyingine na mfano wa hayo. Matokeo haya yana hali mbili: 

1- Mwanamke akawa anatokezewa na hili siku zote. Hapa damu hii itakuwa ni 

damu ya ugonjwa na ana hukumu ya mwenye damu ya ugonjwa. 

 2- Mwanamke akawa hatokezewi na hili siku zote; linamjia wakati fulani na 

wakati wa twahara yake yuko sahihi. Wanachuoni wametofautiana juu ya 

kipindi hiki ambapo damu inakatika. Je, ni twahara au inahesabika kuwa ni 

hedhi? Kwa mujibu wa kauli sahihi zaidi ya madhehebu ya ash-Shaafi´iy ni 

kwamba inahesabika kuwa ni hedhi. Kauli hii imechaguliwa na Shaykh-ul-

Islaam Ibn Taymiyyah, mwandishi wa "al-Faa´iq"10 na madhehebu ya Abu 

Haniyfah. Kwa sababu yale maji meupe hayaonekani katika kipindi hicho. Na 

lau kama mtu angelisema kuwa kipindi hicho kinahesabika kuwa ni kipindi cha 

twahara basi ingelikuwa na maana ile ya kabla yake na ya baada yake zote mbili 

ni hedhi, jambo ambalo hakuna mwenye kulisema. Kadhalika ingelikuwa na 

maana kuwa eda ni yenye kwisha baada ya siku tano. Vilevile kungelikuwa na  

shida kwa kuoga na kufanya mambo mengine katika kila siku baada ya nyingine. 

Shida hii haipo katika Shari´ah hii na himdi zote zinamstahiki Allaah.   

Kauli inayojulikana kwa Hanaabilah ni kwamba ile damu inazingatiwa kuwa ni 

hedhi na kule kukatika kwa damu kunahesabika kuwa ni twahara. Isipokuwa tu 

ikiwa yote mawili kwa pamoja yatazidi masiku ya hedhi; katika hali hiyo ile 

damu iliyovuka muda itakuwa ni hedhi. Ibn Qudaamah amesema katika "al-

Mughniy": 

                                                           
9 al-Bukhaariy (19). 

10 Hivyo ndivo alivyosema mwandishi wa "al-Inswaaf". 

"Maoni yanayosema kuwa ile damu inayokatika chini ya siku moja haihesabiki 

kuwa ni twahara yamejengwa juu ya mapokezi tuliyoyataja katika mnasaba wa 

nifasi. Asizingatie kipindi kilicho kifupi chini ya siku moja. Haya ndio maoni 

sahihi - Allaah akitaka. Kwa sababu damu ni yenye kuja na kwenda. Kuwajibisha 

kuoga kwa yule anayetwaharika saa baada ya saa kuna uzito usiokubalika kwa 

kuwa Allaah (Ta´ala) amesema: 

ينِ  فِ  عَلَيْكُمْ  جَعَلَ  وَمَا اجْتَ بَاكُمْ  هُوَ   حَرجَ   مِنْ  الدِِّ

"Yeye Ndiye Amekuteueni [kuwa Ummah bora kabisa] na 
Hakukufanyieni ugumu wowote [ule] katika Dini." (22:78) 

Ibn Qudaamah amesema: 

"Kutokana na hili twahara ni yenye kuanza kuzingatiwa pale damu inapokatika 

kuanzia siku moja maadamu hajaona kile chenye kujulisha kwa mfano damu 

hiyo ni yenye kukatika  mwishoni mwa ada yake au akapata maji meupe." 

Kwa hivyo maoni ya Ibn Qudaamah yako kati ya kauli hizo mbili na Allaah 

ndiye anajua zaidi usawa. 

5- Kukauka wakati wa hedhi kwa njia ya kwamba akaona majimaji tu. Akiona 

jambo hili katikati ya kipindi cha hedhi au imeambatana na hedhi kabla ya 

kutwaharika, basi ni hedhi. Mwisho wa hali yake itapata hukumu moja kama 

umanjano na uchafu.   



ad-Dimaa' at-Twabiy´iyyah lin-Nisaa'                                                                                         

Imaam Ibn ´Uthaymiyn 

 

17 

www.wanachuoni.com 

6. Sura ya nne: Mafungamano ya hedhi na swalah  

 

Hedhi ina hukumu nyingi zaidi ya ishirini. Tutataja katika hizo zile zilizo na haja 

zaidi: 

1- Swalah. Ni haramu na si sahihi kwa mwanamke mwenye hedhi kuswali 

swalah ya faradhi na ya sunnah. Swalah sio wajibu kwake isipokuwa ikiwa kama 

atadiriki katika wakati wake kiasi cha Rakaa moja. Hapo itakuwa ni wajibu 

kwake kuswali sawa ikiwa amediriki hilo mwanzoni mwa wakati au mwisho 

wake.  

Mfano wa mazingira ya kwanza mwanamke amepatwa na hedhi kiwango sawa 

na wakati wa Rakaa moja baada ya kuzama kwa jua. Pale atapotwaharika ni 

wajibu kwake kuswali Maghrib kwa sababu alitwaharika kiwango cha wakati wa 

Rakaa moja baada ya jua kuzama.  

Mfano wa mazingira ya pili mwanamke ametwaharika kiwango sawa na wakati 

wa Rakaa moja kabla ya kuchomoza jua. Pale atapotwaharika ni wajibu kwake 

kuswali Fajr kwa sababu alitwaharika kiwango cha wakati wa Rakaa moja kabla 

ya jua kuchomoza.  

Ama mwanamke akipata hedhi na kutwaharika sehemu ya kilicho chini ya 

kiwango kisichomtosheleza kuswali Rakaa moja kabla ya kuzama kwa jua na 

kuchomoza kwa jua, swalah itakuwa sio wajibu kwake. Mtume (Swalla Allaahu 

´alayhi wa sallam) amesema: 

"Mwenye kuwahi Rakaa moja basi ameiwahi swalah."11 

Ina maana ya kwamba yule ambaye hatowahi Rakaa moja ya swalah  basi 

hakuiwahi swalah. 

                                                           
11 al-Bukhaariy (580) na Muslim (607). 

Mwanamke mwenye kutwaharika kiwango sawa na wakati wa Rakaa moja kabla 

ya kutoka kwa ´Aswr na ´Ishaa ni wajibu kwake kuswali Dhuhr na ´Aswr, na 

Maghrib na ´Ishaa? Wanachuoni wametofautiana katika hili. Maoni sahihi ni 

kuwa sio wajibu kwake kuswali isipokuwa tu ile swalah aliyodiriki wakati wake, 

kwa hivyo ataswali ´Aswr na ´Ishaa. Mtume (Swalla Allaahu ´alayhi wa sallam) 

amesema: 

"Mwenye kuwahi Rakaa moja ya ´Aswr kabla ya jua kuzama basi 

ameiwahi ´Aswr."12 

Hakusema kuwa amewahi Dhuhr na ´Aswr au kuwa ni wajibu kuswali pia 

Dhuhr. Asli ni kutakasika dhimma. Haya ndio maoni ya Abu Haniyfah na 

Maalik, kama ilivyosimuliwa katika kitabu "Sharh-ul-Muhadhdhab"13 

Inapokuja katika Dhikr, Takbiyr, Tasbiyh, Tahmiyd, jina la Allaah wakati wa 

kula na mengineyo, kusoma Hadiyth na Fiqh, kuomba du´aa na kuitikia 

"Aamiyn" na kusikiliza Qur-aan, hakuna kilicho haramu kwake katika hayo. 

Imethibiti katika al-Bukhaariy, Muslim na kwengineko kuwa Mtume (Swalla 

Allaahu ´alayhi wa sallam) alilala na kusoma Qur-aan  huku ameegemea mapaja 

ya ´Aaishah (Radhiya Allaahu ´anhaa) ilihali yuko na hedhi14. 

al-Bukhaariy na Muslim wamepokea kuwa Umm ´Atwiyyah (Radhiya Allaahu 

´anhaa) amesema: 

"Mtume wa Allaah (Swalla Allaahu ´alayhi wa sallam) alituamrisha 

katika ´Iyd mbili kuwatoa wanawake chipukizi ambao ndio 

wametoka katika kukomaa, wanawake wenye hedhi na ambao 

                                                           
12 al-Bukhaariy (579) na Muslim (608). 

13 Sharh-ul-Muhadhdhab (3/70). 

14 al-Bukhaariy (297) na Muslim (301). 



ad-Dimaa' at-Twabiy´iyyah lin-Nisaa'                                                                                         

Imaam Ibn ´Uthaymiyn 

 

19 

www.wanachuoni.com 

hawajaolewa. Kuhusiana na wanawake wenye hedhi, waepuke 

sehemu za kuswalia."15 

Ama kuhusu kisomo cha Qur-aan cha ukimya bila ya kutikisa ulimi, ni sawa. 

Mfano wa hilo ni yeye kusoma ndani ya Msahafu au ubao bila ya kutikisa ulimi. 

an-Nawawiy amesema katika "Sharh-ul-Muhadhdhab: 

"Hilo linajuzu pasi na tofauti yoyote. Ama ikiwa atasoma kwa kutikisa ulimi, 

wanachuoni wengi wanaona kuwa ni haramu."16 

al-Bukhaariy, Ibn Jariyr at-Twabariy na Ibn-ul-Mundhir wamesema: 

"Inajuzu." 

Ibn Hajar amemnasibishia kauli hiyo Maalik na ash-Shaafi´iy katika kauli yake ya 

zamani17. al-Bukhaariy amepokea kwa mlolongo wa wapokezi uliokatika 

mwanzoni kwamba Ibraahiym an-Nakha´iy amesema: 

"Ni sawa akasoma Aayah." 

Shaykh-ul-Islaam Ibn Taymiyyah amesema: 

"Hakuna asli katika Sunnah chenye kumzuia kusoma Qur-aan." Hadiyth: 

"Mwanamke mwenye hedhi na mwenye janaba hasomi kitu chochote katika Qur-

aan." 

ni dhaifu kwa maafikiano ya wanachuoni wote wa Hadiyth18. Hata wanawake 

waliokuwa katika zama za Mtume (Swalla Allaahu ´alayhi wa sallam) walikuwa 

wakipatwa na hedhi. Lau ingelikuwa kisomo cha Qur-aan ni haramu kwao kama 

                                                           
15 al-Bukhaariy (324) na Muslim (890). 

16 Sharh-ul-Muhadhdhab (2/372). 

17 Fath-ul-Baariy (1/408). 

18 at-Tirmidhiy (131). 

ilivo swalah, basi Mtume (Swalla Allaahu ´alayhi wa sallam) angeliwabainishia 

hilo Ummah wake na kuwafundisha mama wa waumini na hivyo lingeenea kwa 

watu. Ilipokuwa hakuna yeyote aliyenukuu hilo kutoka kwa Mtume (Swalla 

Allaahu ´alayhi wa sallam) basi haifai vilevile kusema kuwa ni haramu. Kwa vile 

hakukataza hilo. Kwa vile (Swalla Allaahu ´alayhi wa sallam) hakulikataza 

pamoja na kuwepo kwa wanawake wengi wenye hedhi katika zama zake, mtu 

anapata kujua kuwa sio haramu."19 

Baada ya kujua maoni mbali mbali ya wanachuoni lililo salama zaidi kwa 

mwanamke mwenye hedhi ni kutokusoma Qur-aan kwa ulimi ikiwa hana haja 

ya kufanya hivo kama kufundisha au mtihani. 

                                                           
19 Majmuu´-ul-Fataawaa (26/191). 

7. Hukumu ya pili: Mafungamano ya hedhi na swawm 

 

2- Swawm. Ni haramu na si sahihi kwa mwanamke mwenye hedhi kufunga 

swawm ya faradhi na ya sunnah. Hata hivyo ni wajibu kwake kulipa zile siku 

zilizompita za swawm ya faradhi. ´Aaishah (Radhiya Allaahu ´anhaa) amesema: 

"Tulipokuwa tunapata hedhi tulikuwa tunaamrishwa kulipa 

swawm na wala hatuamrishwi kulipa swalah."20 

Akipata hedhi hali ya kuwa amefunga inabatilika hata kama itajitokeza mara tu 

kabla ya jua kuzama. Swawm hiyo ikiwa ni ya faradhi basi ni wajibu kwake 

kulipa siku hiyo.  

Akiwa ni mwenye kuhisi kuwa hedhi iko njiani inakuja lakini haikutoka 

isipokuwa baada ya jua kuzama, swawm yake ni kamilifu. Kutokana na kauli 

sahihi swawm yake si yenye kubatilika. Kwa sababu damu ilioko ndani ya mwili 

haina hukumu yoyote. Pindi Mtume (Swalla Allaahu ´alayhi wa sallam) 

alipoulizwa kama ni wajibu kwa mwanamke kuoga pale anapoota ndoto ya 

mapenzi akajibu kwa kusema: 

"Ndio, akiona maji."21 

Akaambatanisha hukumu kwa kuona manii na si kwa zile hisia zake. Hali 

kadhalika hukumu ya hedhi inaanza kuthibiti pale damu inapoonekana.  

Na akipata hedhi baada ya kuingia kwa alfajiri, swawm ya siku hiyo sio sahihi 

hata kama atatwaharika mara tu baada ya alfajiri. 

Na akitwaharika mara tu kabla ya alfajiri basi swawm yake ni sahihi hata kama 

hakuoga isipokuwa baada ya alfajiri. Vivyo hivyo mwenye janaba swawm yake 

                                                           
20 al-Bukaariy (321) na Muslim (335). 

21 al-Bukhaariy (130) na Muslim (311).  

ni sahihi ikiwa atanuia kufunga na asioge isipokuwa baada ya alfajiri. ´Aaishah 

(Radhiya Allaahu ´anhaa) amesema: 

"Mtume (Swalla Allaahu ´alayhi wa sallam) alikuwa ni mwenye 

kuamka hali ya kuwa na janaba ya jimaa na anafunga katika 

Ramadhaan."22 

 

                                                           
22 al-Bukhaariy (1925) na Muslim (1109). 

8. Hukumu ya tatu: Mafungamano ya hedhi na kutufu kwenye Ka´bah 

 

3- Kufanya Twawaaf katika Ka´bah. Ni haramu kwake na si sahihi kufanya 

Twawaaf ya faradhi na ya sunnah katika Ka´bah. Mtume (Swalla Allaahu ´alayhi 

wa sallam) amesema kumwambia ´Aaishah (Radhiya Allaahu ´anhaa) alipopata 

hedhi: 

"Fanya yale [yote] anayofanya mwenye kuhiji isipokuwa kutufu 

kwenye Nyumba mpaka utwaharike."23 

Hata hivyo anapata kufanya mambo mengine yote ya Hajj na ´Umrah kama Sa´y 

baina ya Swafaa na Marwah, kusimama ´Arafah, kulala Muzdalifah na Minaa na 

kurusha vijiwe. Kutokana na hili mwanamke akipata hedhi baada tu ya Twawaaf 

au wakati wa Sa´y hakuna tatizo.  

 

                                                           
23 Muslim (1211). 

9. Hukumu ya nne: Mafungamano ya hedhi na Twawaaf-ul-Wadaa´ 

 

4- Mwanamke ambaye yuko na hedhi hahitajii kufanya Twawaaf-ul-Wadaa´. 

Mwanamke akikamilisha ´ibaadah za Hajj na ´Umrah kisha baadae akapatwa na 

hedhi kabla ya kwenda nyumbani, anaweza kwenda bila ya kufanya Twawaaf-

ul-Wadaa´. Ibn ´Abbaas (Radhiya Allaahu ´anhumaa) amesema: 

"Watu waliamrishwa kufanya Twawaaf kwenye Nyumba ndio iwe 

kitu cha mwisho wanachofanya. Wanawake wenye hedhi tu ndio 

waliokhafifishiwa."24 

Haikupendekezwa kwa mwanamke mwenye hedhi wakati wa kuaga kwenda 

kwenye mlango wa msikiti Mtakatifu na kuomba du´aa. Kitu kama hicho 

hakikupokelewa kutoka kwa Mtume (Swalla Allaahu ´alayhi wa sallam). 

´Ibaadah zimejengwa juu ya dalili. Bali uhakika wa mambo ni kwamba 

kumepokelewa kinyume chake kutoka kwa Mtume (Swalla Allaahu ´alayhi wa 

sallam). Wakati Swafiyyah (Radhiya Allaahu ´anhaa) alipopata hedhi baada ya 

Twawaaf-ul-Wadaa´ Mtume (Swalla Allaahu ´alayhi wa sallam) alimwambia: 

"Na hebu aende."25 

Hakumuamrisha kwenda katika mlango wa msikiti. Lau ingelikuwa ni jambo 

lililowekwa katika Shari´ah basi angelibainisha.  

Kuhusiana na Twawaaf ya Hajj na ´Umrah haianguki kwake. Ni wajibu kwake 

kuzifanya pale atapotwaharika. 

 

                                                           
24 al-Bukhaariy (1755) na Muslim (1328). 

25 al-Bukhaariy (1762) na Muslim (1211). 

10. Hukumu ya tano: Mafungamano ya hedhi na kubaki msikitini 

 

5- Ni haramu kwa mwanamke mwenye hedhi kubaki msikitini. Bali ni haramu 

kwake kubaki hata mahali pa kuswalia ´Iyd.  Umm ´Atwiyyah amesema: 

"Mtume wa Allaah (Swalla Allaahu ´alayhi wa sallam) alituamrisha 

katika ´Iyd mbili kuwatoa wanawake chipukizi ambao ndio 

wametoka katika kukomaa, wanawake wenye hedhi na ambao 

hawajaolewa. Kuhusiana na wanawake wenye hedhi, waepuke 

sehemu za kuswalia."26 

 

                                                           
26 al-Bukhaariy (324) na Muslim (890). 

11. Hukumu ya sita: Mafungamano ya hedhi na jimaa 

 

6- Ni haramu kwa mume wake kufanya jimaa na mke pindi yuko na hedhi kama 

ambavyo vilevile ni haramu kwa mke kumwacha akafanya naye jimaa. Allaah 

(Ta´ala) amesema: 

 يَطْهُرْنَ  حَتَّّى  تَ قْرَبوُهُنَّ  وَلَ  ۖ   الْمَحِيضِ  فِ  النِّسَاءَ  فاَعْتَزلُِوا أذًَى هُوَ  قُلْ  ۖ   الْمَحِيضِ  عَنِ  وَيَسْألَُونَكَ 

"Na wanakuuliza kuhusu hedhi. Sema: “Hiyo ni dhara; basi 
waepukeni wanawake [wanapokuwa] katika hedhi. Wala 
msiwakaribie  [kujimai nao] mpaka watwaharike." (02:222) 

Makusudio ya "hedhi" ni ile damu ya hedhi na pahali pake ambako ni ukeni. 

Mtume (Swalla Allaahu ´alayhi wa sallam) amesema: 

"Fanya kila kitu isipokuwa jimaa."27 

Waislamu wamekubaliana juu ya uharamu wa kumjamii mwanamke kwenye 

tupu yake wakati yuko na hedhi. Si halali kwa mtu anayemwamini Allaah na 

siku ya Mwisho kufanya dhambi hii iliyoharamishwa kwa mujibu a Qur-aan, 

Sunnah na maafikiano ya waislamu. Mwenye kufanya hivo anamuasi Allaah na 

Mtume Wake (Swalla Allaahu ´alayhi wa sallam) na kufuata njia isiyokuwa ya 

waumini. an-Nawawiy amesema: 

"ash-Shaafi´iy amesema: "Mwenye kufanya hivo amefanya dhambi kubwa." 

Wenzetu na wengine wamesema yule mwenye kuhalalisha kufanya jimaa na 

mwanamke mwenye hedhi ni kafiri."28 

Hata hivyo Allaah ameruhusu vingine vyenye kuzima matamanio ikiwa ni 

pamoja na busu, kukumbatia na kucheza mbali na kuepuka uke. Pamoja na hivyo 

                                                           
27 Muslim (302). 

28 al-Majmuu´ (2/374). 

lililo salama zaidi ni kutokukutana naye bila ya kizuizi baina ya kitovu na 

magoti. ´Aaishah (Radhiya Allaahu ´anhaa) amesema: 

"Mtume (Swalla Allaahu ´alayhi wa sallam) alikuwa akiniamrisha 

kujifunga leso ambapo nafanya hivo. Baada ya hapo anacheza na 

mimi ilihali niko na hedhi."29 

 

 

                                                           
29 al-Bukhaariy (300) na Muslim (293). 

12. Hukumu ya saba: Mafungamano ya hedhi na talaka 

 

7- Ni haramu kwa mume kumtaliki mke wake wakati yuko na hedhi. Allaah 

(Ta´ala) amesema: 

ةَ  وَأَحْصُوا لعِِدَّتِِِنَّ  فَطلَِّقُوهُنَّ  النِّسَاءَ  طلََّقْتُمُ  إِذَا النَّبُِّ  أيَ ُّهَا يَ   الْعِدَّ

“Ee Nabii!  Mtakapowataliki wanawake, basi watalikini katika 
wakati wa eda [twahara na si katika hedhi au katika twahara 
mliyowaingilia]." (65:01) 

Bi maana pale wanawake wanapoenda katika eda inayojulikana. Hali kama hiyo 

inakuwa wakati mume anapomtaliki wakati yuko na mimba au katika twahara 

ambayo hakumwingilia. Hakwenda katika eda ikiwa ataachika wakati yuko na 

hedhi kwa sababu eda haianzi kuhesabika katika hedhi aliyoachika. Hali 

kadhalika si mwenye kwenda katika eda akiachika katika twahara 

aliyomwingilia kwa sababu anakuwa si mwenye kujua kama amepata ujauzito 

katika jimaa hiyo ili aweze kukaa eda ya mjamzito au hakupata ujauzito ili aweze 

kukaa eda ya mwenye hedhi. Pale ilipokuwa hakuna yakini ni eda aina ipi 

itayotumika, ndipo ikawa ni haramu kumtaliki mpaka mambo yabainike.  

Kutokana na Aayah iliyotangulia ni jambo la haramu kumtaliki mwanamke 

mwenye hedhi. Vilevile imethibiti katika al-Bukhaariy, Muslim na wengine 

kutoka kwa Ibn ´Umar (Radhiya Allaahu ´anhumaa) ambaye alimtaliki mke 

wake wakati yuko na hedhi. Wakati ´Umar (Radhiya Allaahu ´anh) 

alipomweleza hilo Mtume wa Allaah (Swalla Allaahu ´alayhi wa sallam) 

akakasirika na kusema: 

"Muamrishe amrudishe na abaki naye mpaka atwaharike. Kisha 

apate hedhi na kutwaharika tena. Halafu akitaka abaki naye au 

amtaliki kabla ya kumwingilia. Hiyo ndio eda ambayo Allaah 

ameamrisha kuwataliki wanawake kwayo."30 

Mwanaume akimtaliki mke wake ilihali yuko na hedhi ni mwenye kupata 

dhambi. Ni juu yake kutubu kwa Allaah (Ta´ala) na kumrejesha mke wake ili 

amtaliki talaka ya Kishari´ah na yenye kuafikiana na maamrisho ya Allaah na 

Mtume Wake (Swalla Allaahu ´alayhi wa sallam). Baada ya hapo amwache 

mpaka atwaharike na hedhi ambapo alimtaliki ndani yake halafu apate hedhi 

tena na kutwaharika. Baada ya hapo akitaka atabaki naye au atamtaliki kabla ya 

kumwingilia. 

 

                                                           
30 al-Bukhaariy (5251) na Muslim (1471). 



ad-Dimaa' at-Twabiy´iyyah lin-Nisaa'                                                                                         

Imaam Ibn ´Uthaymiyn 

 

30 

www.wanachuoni.com 

13. Hukumu ya nane: Mafungamano ya hedhi na eda 

 

8- Eda ya talaka imefungamana na hedhi. Mume akimtaliki mke wake baada ya 

kufanya naye jimaa au baada ya kuwa faragha naye basi ni wajibu kwake kukaa 

eda kwa kupata hedhi mara tatu ikiwa kama anapata hedhi na hana ujauzito. 

Allaah (Ta´ala) amesema: 

 قُ رُوء   ثَلََثةََ  بِِنَفُسِهِنَّ  يَ تَ رَبَّصْنَ  وَالْمُطلََّقَاتُ 

"Na wanawake waliotalakiwa wabakie kungojea [wasiolewe] 
quruu´ [twahara au hedhi] tatu." (02:228) 

Ikiwa kama ana mimba atakaa eda mpaka pale atapojifungua. Allaah (Ta´ala) 

amesema: 

 حَْْلَهُنَّ  يَضَعْنَ  أَن أَجَلُهُنَّ  الَْْحْْاَلِ  تُ وَأوُلَ 

"Na wenye mimba muda wao  [wa eda] watakapozaa mimba zao." 
(65:04) 

Na ikiwa bado ni kijana sana au ni mzee au alifanya operesheni ukeni na 

mengineyo na si mwenye kupati hedhi, eda yake ni miezi mitatu. Allaah (Ta´ala) 

amesema: 

ئِي تُمْ  إِنِ  نِّسَائِكُمْ  مِن الْمَحِيضِ  مِنَ  يئَِسْنَ  وَاللََّ ئِي أَشْهُر   ثَلََثةَُ  فَعِدَّتُ هُنَّ  ارْتَ ب ْ  يََِضْنَ  لَْ  وَاللََّ

"Na wale wanawake wanaokata tamaa [wanaokoma] hedhi 
miongoni mwa wanawake wenu, mkiwa na shaka [katika muda wao 
wa eda], basi eda yao ni miezi mitatu, na [hiyo pia ni eda ya] wale 
wanawake wasiopata hedhi." (65:04) 

Na ikiwa kawaida ni mwenye kupata hedhi lakini kwa sababu fulani hedhi yake 

ikakatika kwa sababu ya ugonjwa, kunyonyesha au sababu nyengineyo, ni 

mwenye kubaki katika eda mpaka pale hedhi yake itaporudi hata kama itakawia.  

Na ikiwa sababu hiyo itaondoka katika maradhi au kunyonyesha na hedhi 

isirudi, basi atasubiri/kukaa eda mwaka mmoja tangu pale sababu ilipoondoka. 

Haya ndio maoni sahihi yenye kuafikiana na kanuni za Kishari´ah. Mwanamke 

ambaye sababu imeondoka na hedhi yake isiwe ni yenye kurudi ni kama 

mwanamke ambaye hedhi yake imesita bila ya sababu yenye kujulikana. 

Mwanamke kama huyu atasubiri  mwaka mmoja kikamilifu; miezi tisa kwa ajili 

ya mimba kwa sababu ya usalama na miezi tatu kwa ajili ya eda.  

Ama ikiwa talaka itatokea baada ya kufunga ndoa lakini kabla ya jimaa na kabla 

ya kuwa faragha, basi hana eda ya talaka. Haijalishi kitu sawa akiwa ni 

mwanamke mwenye kupata hedhi au mwengineo. Allaah (Ta´ala) amesema: 

 تَ عْتَدُّونَ هَا عِدَّة   مِنْ  عَلَيْهِنَّ  لَكُمْ  فَمَا تََسَُّوهُنَّ  أَن قَ بْلِ  مِن طلََّقْتُمُوهُنَّ  ثَُّ  الْمُؤْمِنَاتِ  نَكَحْتُمُ  إِذَا آمَنُوا الَّذِينَ  أيَ ُّهَا يَ 

"Enyi mlioamini! Mnapofunga nikaah [kuwaoa] Waumini wa kike, 
kisha mkawataliki kabla ya kuwagusa [jimai], basi hamna juu yao 
eda yoyote mtakayohesabu." (33:49) 

14. Hukumu ya tisa: Mafungamano ya hedhi kwa kuwepo kwa mimba 

 

9- Hedhi ni kitu chenye kuthibitisha kuwa mwanamke hana mimba. Ni kitu 

ambacho mtu anakihitajia kila wakati ambapo anataka kujua kuwa mwanamke 

ana mimba au hana. 

Mfano wa hilo mwanaume amefariki na ameacha mwanamke ambaye amebeba 

mrithi wa mwanaume huyo. Mwanamke huyo ana mume. Asifanye naye jimaa 

mpaka apate hedhi au mpaka ibainike kuwa ana mimba. Ikibainika kuwa ana 

mimba, basi mtoto atamrithi mwanaume huyo kwa kuwa ilipatikana pindi 

mrithiwa alipofariki. Na akipata hedhi, basi mtoto huyo hatomrithi mwanaume 

huyo kwa sababu hakuwa na mimba pale alipopata hedhi. 

15. Hukumu ya kumi: Mafungamano ya hedhi na kuoga 

 

10- Ni wajibu kwa mwanamke mwenye hedhi pale anapotwaharika kuosha 

mwili wake wote. Mtume (Swalla Allaahu ´alayhi wa sallam) amesema 

kumwambia Faatwimah bint Abiy Hubaysh: 

"Wakati hedhi inapokuja acha swalah. Pindi hedhi yako inapoisha 

jisafishe na uswali."31 

Uwajibu wa chini kabisa katika kuoga ni kulowa mwili mzima ikiwa ni pamoja 

na mashina ya kichwa. Hata hivyo bora zaidi ni iwe kwa mujibu wa Hadiyth ya 

Mtume (Swalla Allaahu ´alayhi wa sallam) wakati Asmaa´ bint Shakl 

alipomuuliza namna gani mwanamke ataoga baada ya kutwaharika na hedhi: 

"Mmoja wenu atachukua maji na mkunazi wake ajitwaharishe 

vizuri. Kisha ajimiminie maji kichwani mwake na akisugue kichwa 

msuguo wa nguvu mpaka afikilie mashina ya kichwa chake. Halafu 

atamwagia juu yake maji. Baada ya hapo atachukua kitambaa 

kilichotiwa miski ajitwaharishe nacho." Asmaa´ akasema: 

"Atajitwaharisha nacho vipi?" Akasema (Swalla Allaahu ´alayhi wa 

sallam): "Ametakasika Allaah!" ´Aaishah akamwambia: "Utapitisha 

mahali palipokuwa damu."32 

Sio wajibu kufumua nywele ikiwa hazikukazwa sana kiasi cha kwamba 

kunachelea juu yake maji yasifike kwenye mashina ya nywele. Muslim amepokea 

kupitia kwa Umm Salamah (Radhiya Allaahu ´anhaa) ya kwamba alimwambia 

Mtume (Swalla Allaahu ´alayhi wa sallam): 

                                                           
31 al-Bukhaariy (306). 

32 Muslim (332). 

"Mimi ni mwanamke mwenye misuko. Je, nizifumue kwa ajili ya 

kuoga janaba?” Katika upokezi mwingine imekuja "kwa ajili ya 

kuoga hedhi na janaba? Akasema: "Hapana. Hakika yakutosha 

kumwagia kichwa chako mateko matatu ya maji kisha utajimiminia 

maji mwilini na hapo unakuwa umetwaharika."33  

Mwanamke akitwaharika hedhi yake katikati ya wakati wa swalah basi ni wajibu 

kwake kuharakisha kuoga ili aweze kuwahi kutekeleza swalah kwa wakati wake.  

Na akiwa katika safari na hana maji au ana maji lakini anaogopa madhara 

endapo atayatumia au ana maradhi na maji yanaweza kumdhuru, basi badala 

yake atafanya Tayammum mpaka pale kizuizi kitapoondoka. Baada ya hapo ni 

wajibu kwake kuoga. 

Kuna wanawake ambao wanatwaharika na hedhi katikati ya wakati wa swalah 

na wanachelewesha kuoga mpaka wakati wa swalah nyingine. Hoja yao ni 

kwamba hawawezi kujitwaharisha vizuri katika wakati huu. Hii sio hoja wala 

udhuru. Anaweza kuoga kwa wajibu wa chini kabisa na kuswali kwa wakati. 

Kisha pale atapopata wakati wa kutosha anaweza kujitwaharisha vizuri.  

 

 

                                                           
33 Muslim (330). 

16. Sura ya tano: Damu ya ugonjwa na hukumu yake 

 

Damu ya ugonjwa ina maana ya damu yenye kuendelea kwa mwanamke kwa 

njia ya kwamba haikatiki kamwe au inakatika kwa muda mfupi kama mfano wa 

siku moja au mbili kwa mwezi. 

Dalili ya hali ya kwanza ambapo damu haikatiki kamwe imethibiti katika "as-

Swahiyh" ya al-Bukhaariy kupitia ´Aaishah (Radhiya Allaahu ´anhaa) ambaye 

amesema: 

"Faatwimah bint Abiy Hubaysh alikuja kwa Mtume (Swalla 

Allaahu ´alayhi wa sallam) na kumwambia: "Ee Mtume wa Allaah! 

Mimi ni mwanamke nisiyetwaharika. Je, niache kuswali?" Akasema: 

"Hapana. Huo ni mshipa na wala si hedhi. Pale hedhi yako 

inapokuja basi acha swalah. Wakati inapomalizika jitwaharishe 

kisha swali."34 

Katika upokezi mwingine imekuja: 

"Mimi ni mwanamke mwenye damu ya ugonjwa na sitwahariki..."35 

Dalili ya hali ya pili ambapo damu inakatika kwa muda mfupi ni Hadiyth ya 

Himnah bint Jahsh (Radhiya Allaahu ´anhaa) wakati alipokuja kwa Mtume 

(Swalla Allaahu ´alayhi wa sallam) na kusema: 

"Ee Mtume wa Allaah! Mimi nina damu ya ugonjwa kubwa na 

yenye nguvu."36 

                                                           
34 al-Bukhaariy (306). 

35 al-Bukhaariy (325). 

36 Abu Daawuud (287), at-Tirmidhiy (128) na Ahmad (67381-382). 

Ameipokea Ahmad, Abu Daawuud na at-Tirmidhiy ambaye amesema kuwa ni 

Swahiyh. Imenukuliwa kuwa Imaam Ahmad anaonelea kuwa ni Swahiyh wakati 

al-Bukhaariy anaonelea kuwa ni nzuri. 

17. Damu ya ugonjwa ilioambatana na hedhi yenye kujulikana 

 

Damu ya ugonjwa ina hali tatu: 

Ya kwanza: Mwanamke ana hedhi yenye kujulikana kabla ya damu ya ugonjwa. 

Katika hali hii atatendea kazi hedhi yake na hukumu zake. Ile damu yenye kuzidi 

ni damu ya ugonjwa ambayo itatendewa kazi kutokana na hukumu zake. 

Mfano wa hilo mwanamke anapata hedhi zile siku sita za mwanzo wa kila 

mwezi. Kisha baada ya hapo akapata damu ya ugonjwa yenye kuendelea. Katika 

hali hii hedhi yake ni zile siku sita za mwanzo wa kila mwezi na ile nyingine yote 

ni damu ya ugonjwa. ´Aaishah (Radhiya Allaahu ´anhaa) amesema: 

"Faatwimah bint Abiy Hubaysh alikuja kwa Mtume (Swalla 

Allaahu ´alayhi wa sallam) na kumwambia: "Ee Mtume wa Allaah! 

Mimi ni mwanamke nisiyetwaharika. Je, niache kuswali?" Akasema: 

"Hapana. Huo ni mshipa na wala si hedhi. Pale hedhi yako 

inapokuja basi acha swalah. Wakati inapomalizika jitwaharishe 

kisha swali."37 

Muslim amepokea katika "as-Swahiyh" yake kuwa Mtume (Swalla Allaahu 

´alayhi wa sallam) alisema kumwambia Himnah bint Jahsh: 

"Kaa kiasi cha hedhi inavyokuzuia. Kisha baada ya hapo oga na 

uswali."38 

Kutokana na hili mwanamke ambaye yuko na damu ya ugonjwa na ana hedhi 

yenye kujulikana atakaa kiasi cha hedhi inavyomzuia. Baada ya hapo ataoga na 

kuswali na kupuuza damu inayotoka.  

                                                           
37 al-Bukhaariy (306). 

38 Muslim (334). 

18. Damu ya ugonjwa ilioambatana na hedhi isiyojulikana 

 

Ya pili: Mwaname kutokuwa na hedhi yenye kujulikana kabla ya kupata damu 

ya ugonjwa kwa njia ya kwamba damu yake ya ugonjwa inaendelea kuanzia pale 

anapopata damu yake ya kwanza. Mwanamke huyu anatakiwa kupambanua kati 

ya ile damu ya kwanza na ya pili. Hedhi yake ni ile nyeusi, nzito na yenye 

kunuka. Katika hali hii hapa kunatumika hukumu za hedhi. Ile nyingine yote ni 

damu ya ugonjwa ambayo ina hukumu zake.  

Mfano wa hilo mwanamke anapata damu kwa mara ya kwanza na haikatiki. 

Hata hivyo damu yake zile siku kumi za mwanzo ni nyeusi na siku zilizosalia za 

mwezi ni nyekundu, nzito zile siku kumi za mwanzo na khafifu siku zilizosalia 

za mwezi au ni yenye kunuka zile siku kumi za mwanzo na siku zilizosalia za 

mwezi sio yenye kutoa harufu. Katika hali hii ana hedhi pale ambapo damu ni 

nyeusi katika mfano wa kwanza, nzito katika mfano wa pili na yenye kunuka 

katika mfano wa tatu. Nyingine yote ni damu ya ugonjwa. Mtume (Swalla 

Allaahu ´alayhi wa sallam) alimwambia Faatwimah bint Abiy Hubaysh: 

"Ikiwa ni damu ya hedhi, ni nyeusi na inajulikana. Ikiwa ni hivyo 

basi usiswali. Na ikiwa ni nyingine tawadha na  uswali. Huo ni 

mshipa tu."39 

Ameipokea Abu Daawuud na an-Nasaa´iy. Ni Swahiyh kwa mujibu wa Ibn 

Hibbaan na al-Haakim. Hata kama katika mlolongo wa wapokezi na matini yake 

inahitajia kuangaliwa vizuri wanachuoni wameitendea kazi. Ni bora kwake 

kwenda kwa mujibu wayo badala ya kuangalia hali za wanawake wengi. 

                                                           
39 Abu Daawuud (286), an-Nasaa´iy (216) na (363) na al-Haakim (1/174). Ibn Haajar amesema katika ”at-

Talkhiys: ”Iko kwa masharti ya Muslim.” 

19. Damu ya ugonjwa ilioambatana na hedhi isiyojulikana na 

upambanuzi usiokuwa salama 

 

Ya tatu: Mwanamke kutokuwa na hedhi yenye kujulikana na upambanuzi 

uliosalama. Kwa maana ya kwamba damu yake ya ugonjwa inakuwa ni yenye 

kuendelea tangu pale anapopata damu yake ya kwanza kwa sifa moja au kwa 

sifa zenye kutofautiana kwa kiasi cha kwamba haiwezi kuwa hedhi. Hapa 

atafanya kama wanavofanya wanawake wengi. Bi maana atafanya hedhi yake ni 

siku sita au saba kwa mwezi. Inaanza pale anapoanza kupata damu. Nyingine 

yote ni damu ya ugonjwa.  

Mfano wa hilo apate damu siku ya tano katika mwezi. Damu hiyo iendelee 

kutiririka na wakati huo huo hawezi kuona upambanuzi wa wazi wenye 

kuashiria kuwa ni damu ya hedhi. Hakuna chenye kusaidia si rangi wala sifa 

nyingine. Katika hali hii hedhi yake itakuwa siku sita au saba na inaanza tangu 

siku ya tano katika kila mwezi. Dalili ya hilo ni Hadiyth ya Himnah bint Jahsh 

(Radhiya Allaahu ´anhaa): 

"Ee Mtume wa Allaah! Mimi nina damu ya ugonjwa kubwa na 

yenye nguvu. Unasemaje juu yake? Imenizuia kuswali na kufunga." 

Mtume akasema: "Chukua pamba na weka kwenye tupu. 

Inaondosha damu." Akasema: "Ni zaidi ya hivyo." 

Katika Hadiyth hiyo hiyo Mtume (Swalla Allaahu ´alayhi wa sallam) anasema: 

"Hakika haya ni masumbufu ya shaytwaan. Una hedhi siku sita au 

saba kwa mujibu wa ujuzi wa Allaah (Ta´ala). Kisha oga. Pale 

utakapoona umetwaharika kabisa swali siku ishirini na nne au 

ishirini na tatu na ufunge siku ishirini na nne au ishirini na tatu." 

Ameipokea Ahmad, Abu Daawuud na at-Tirmidhiy ambaye amesema kuwa ni 

Swahiyh. Imenukuliwa kutoka kwa Ahmad kwamba amesema kuwa ni Swahiyh 

wakati al-Bukhaariy amesema kuwa ni nzuri. 

Maneno ya Mtume (Swalla Allaahu ´alayhi wa sallam) "siku sita au saba" 

hamaanishi kufanya khiyari bali vile atavyoonelea kuwa ndio karibu na usawa. 

Ataidurusu hali yake na kuchagua lile analoona kuwa ni lenye kuafikiana bora 

zaidi na wanawake wenye kufanana naye kwa njia ya kimaumbile, miaka na 

chimbuko, kile ambacho katika damu yake kimekaribia damu ya hedhi na 

mambo mengine yenye uwezekano. Akiona kuwa kilicho karibu ni siku sita, 

afanye kuwa siku sita, na akiona kilicho karibu ni siku saba, afanye kuwa ni siku 

saba. 

20. Hali zinazofanana na damu ya ugonjwa 

 

Mwanamke anaweza kufikwa na mambo yenye kusababisha damu ikatoka ukeni 

mwake. Mfano wa mambo hayo ni operesheni za kwenye tupu. Ziko aina mbili: 

Ya kwanza: Anajua kuwa hatopata hedhi tena baada ya operesheni kwa sababu 

amefanya operesheni ya kuondosha tupu au ovari. Mwanamke huyu hana 

hukumu moja kama mwanamke mwenye damu ya ugonjwa; ana hukumu moja 

kama mwanamke mtwaharifu anayepata umanjano na maji ya uchafu-uchafu. 

Hivyo atatakiwa kuendelea kuswali, kufunga na kufanya jimaa. Hahitajii kuoga 

kwa ajili ya damu hii. Hata hivyo ni wajibu kwake kujiosha na kusitisha damu 

kwa kitambaa au kitu mfano wake ili damu isitoke. Kisha atawadhe kwa ajili ya 

swalah. Asitawadhe isipokuwa baada ya kuingia kwa wakati ikiwa kama swalah 

hiyo ina wakati maalum kama zile swalah tano. Vinginevyo, wakati wa swalah 

za sunnah zisizokuwa na nyakati maalum, atawadhe pale anapotaka.  

Ya pili: Hajui kuwa hatopata hedhi baada ya operesheni; kuna uwezekano kabisa 

akapata hedhi. Mwanamke huyu ana hukumu moja kama mwanamke mwenye 

damu ya ugonjwa. Dalili ya hilo ni maneno ya Mtume (Swalla Allaahu ´alayhi wa 

sallam) kumwambia Faatwimah bint Abiy Hubaysh: 

"Wakati hedhi inapokuja acha swalah. Pindi hedhi yako inapoisha 

jisafishe na uswali."40 

Maneno ya Mtume (Swalla Allaahu ´alayhi wa sallam) "Wakati hedhi inapokuja" 

inafahamisha kuwa hukumu ya damu ya ugonjwa inamhusu yule mwanamke 

ambaye anaweza kupata hedhi. Ama kuhusu mwanamke ambaye hawezi kupata 

hedhi, damu yake ni yenye kutoka kwenye mshipa uliyopasuka kwa hali yoyote 

ile. 

                                                           
40 al-Bukhaariy (306). 

21. Hukumu ya damu ya ugonjwa  

 

Tumeshatangulia kujua ni vipi tutatofautisha damu ya hedhi na damu ya 

ugonjwa. Pindi damu ni hedhi inakuwa na hukumu za hedhi na pindi damu ni 

ya ugonjwa inakuwa na hukumu ya damu ya ugonjwa. Tumeshatangulia kutaja 

hukumu muhimu zenye kufungamana na damu ya hedhi. 

Ama kuhusiana na hukumu ya damu ya ugonjwa, ni hukumu zile zile kama 

katika kipindi cha utwaharifu. Hakuna tofauti kati ya mwanamke aliye na damu 

ya ugonjwa na mwanamke mtwaharifu isipokuwa katika mambo yafuatayo: 

La kwanza: Ni wajibu kwake kutawadha katika kila swalah. Mtume (Swalla 

Allaahu ´alayhi wa sallam) amesema: 

"Kisha tawadha kwa kila swalah."41 

Ina maana ya kwamba asitawadhe kwa ajili ya kuswali swalah iliyowekewa 

nyakati maalum isipokuwa baada ya kuwa wakati wake umeshaingia. Hata 

hivyo ni sawa akatawadha pale anapotaka kuswali swalah ambayo 

haikuwekewa nyakati maalum.  

La pili: Anapotaka kutawadha anatakiwa kuosha athari ya damu ukeni na 

kuweka pamba ili izuie damu. Mtume (Swalla Allaahu ´alayhi wa sallam) 

amesema: 

"Chukua pamba na weka kwenye tupu. Inaondosha damu." 

Akasema: "Ni zaidi ya hivyo." Mtume akasema: "Chukua kitambaa." 

Akasema: "Ni zaidi ya hivyo." Mtume akasema: "Izuie basi."42  

Damu itayotoka baada ya hapo haidhuru kitu. Mtume (Swalla Allaahu ´alayhi 

wa sallam) alisema kumwambia Faatwimah bint Abiy Hubaysh: 
                                                           
41 al-Bukhaariy (228). 

42 Abu Daawuud (287), at-Tirmidhiy (128) na Ahmad (6/382). 

"Usiswali unapokuwa na hedhi. Baada ya hapo koga na utawadhe 

kwa kila swalah na uswali hata kama damu itadondoka kwenye 

jamvi."43 

La tatu: Jimaa. Wanachuoni wana maoni mbali mbali kuhusu jimaa kama 

hakukhofiwi dhambi. Maoni ya sawa ni kuwa inajuzu kabisa. Sio chini ya 

wanawake kumi walikuwa na damu ya ugonjwa katika zama za Mtume (Swalla 

Allaahu ´alayhi wa sallam), lakini si Allaah wala Mtume Wake (Swalla Allaahu 

´alayhi wa sallam) hakuwakataza kufanya jimaa. Bali katika Kauli Yake Allaah 

(Ta´ala): 

 يَطْهُرْنَ  حَتَّّى  تَ قْرَبوُهُنَّ  وَلَ  ۖ   الْمَحِيضِ  فِ  النِّسَاءَ  فاَعْتَزلُِوا

"... basi waepukeni wanawake [wanapokuwa] katika hedhi. Wala 
msiwakaribie [kujimai nao] mpaka watwaharike." (02:222) 

kuna dalili kuwa vinginevyo sio wajibu kuwaepuka. Ikiwa anapata kuswali basi 

vivyo hivyo anapata kufanya jimaa. Si sahihi kulinganisha jimaa yake na jimaa ya 

mwanamke mwenye hedhi kwa sababu hawako hata sawa kwa wale wenye 

kuonelea kuwa ni haramu. Ulinganisho hausihi ikiwa unakosa ufanano wa 

karibu.  

 

                                                           
43 Ahmad (6/42) na Ibn Maajah (624). 

22. Sura ya sita: Damu ya nifasi na hukumu yake 

 

Nifasi ni damu inayotoka ukeni kwa sababu ya kuzaa. Inakuja kwa kuzaa, baada 

ya kuzaa au siku mbili mpaka tatu kabla ya kuzaa sambamba na machungu. 

Shaykh-ul-Islaam Ibn Taymiyyah (Rahimahu Allaah) amesema: 

"Damu inayotoka wakati machungu yanaanza ni nifasi na haikukomeka kwa 

siku mbili wala tatu. Katika hali hii machungu ya uzazi ni yale yanayofuatiwa na 

uzazi. Vinginevyo sio nifasi." 

Wanachuoni wametofautiana juu ya uchache na wingi wake. Shaykh-ul-Islaam 

Ibn Taymiyyah amesema: 

"Nifasi haina muda maalum kwa uchache na wingi wake. Lau tutakadiria kuwa 

mwanamke atapata damu zaidi ya siku arubaini, sitini au sabini kisha ikakatika, 

hiyo ni nifasi. Lakini lau itakuja kwa kuendelea itazingatiwa kuwa ni damu 

isiyokuwa na maana na katika hali hiyo nifasi itakuwa ni yenye kukomeka kwa 

siku arubaini. Kikomo hichi ndicho kwa jumla kilichokuja katika mapokezi."44 

Damu yake ikizidi zaidi ya siku arubaini na amezowea kuwa inakata au akaona 

alama kuwa inakata karibuni, atasubiri mpaka ikatike. Vinginevyo ataoga baada 

ya siku arubaini kwa sababu ndivyo ilivyo kwa jumla. Nifasi ikigongana na 

hedhi atamili upande wa hedhi mpaka ikatike. Baada ya hapo namna hii ndivyo 

inatakiwa kuwa ada yake anayoitendea kazi katika mustaqbal. Na ikiwa damu 

itaendelea  kutoka, itahesabika kuwa ni damu ya ugonjwa ambayo atatakiwa 

kutendea kazi hukumu zake baada ya hapo.  

Damu ikikatika kabla ya siku arubaini atazingatiwa kuwa ni mtwaharifu. Hivyo 

atatakiwa kuoga, kuswali, kufunga na kufanya jimaa na mume wake. Lakini hili 

linahitajia kusitoke damu chini chini kwa muda wa siku moja. Vinginevyo ile 

                                                           
44 Majmuu´-ul-Fataawaa (19/37). 

damu yenye kukatika haina hukumu yoyote, hivyo ndivyo alivosema Ibn 

Qudaamah katika "al-Mughniy". 

Nifasi inaanza kuthibiti pale mwanamke anapozaa kitu kinachoashiria 

mwanaadamu. Lau mimba yake itaharibika na kusiwe na uashiriaji kuwa ni 

mwanaadamu basi damu yake sio nifasi. Katika hali hiyo ni mshipa uliyopasuka 

na hivyo anakuwa na hukumu moja kama mwanamke ambaye yuko na damu ya 

ugonjwa. Muda mdogo kabisa ambapo kipomoko [mtoto tumboni] anaweza 

kupata umbo la mwanaadamu ni siku thamanini kuanzia siku ujauzito 

ulipoanza. Muda wake mrefu kabisa ni siku tisini. al-Majd bin Taymiyyah 

amesema: 

"Akipata damu na maumivu kabla ya muda huo, aipuuze. Na ikiwa atapata 

damu baada ya muda huo, aache kuswali na kufunga. Ikiwa baada ya kuzaa 

itamdhihirikia kuwa haikuwa kama alivyodhania, atafanya yale aliyoacha 

kuyafanya. Na itapomdhihirikia alivofanya ndivyo, atachukulia hivo na hatolipa 

chochote."45 

 

                                                           
45 Sharh-ul-Iqnaa´. 

23. Nifasi na eda ya talaka 

 

Hukumu za nifasi ni zile zile kama hukumu za hedhi isipokuwa katika mambo 

yafuatayo: 

La kwanza: Eda inaisha kwa kuzaa na sio kwa nifasi. Talaka ikipitika kabla ya 

kuzaa basi eda inaisha kwa kuzaa na si kwa nifasi. Na ikiwa talaka itapitika 

baada ya kuzaa, basi itabidi asubiri mpaka pale atapopata hedhi halafu 

aangalizie hapo. 

24. Nifasi na Ilaa´ 

 

La pili: Kipindi cha Ilaa´ kiko pamoja na hedhi na si nifasi. Ilaa´ maana yake ni 

mume kuapa kuwa hatofanya jimaa na mke wake kabisa au chini chini miezi 

mine. Akifunga kiapo hicho na mke akamtaka wafanye jimaa ambapo akakataa, 

ana miezi mine kuanzia ile siku alipofunga kiapo. Baada ya muda kutimia 

atalazimika kufanya naye jimaa. La sivyo mke ataomba talaka. Ikiwa ndani ya 

muda huu atapata nifasi, muda huu hauhesabiki kwa mume. Miezi mine hiyo 

itakuwa ni ya kipekee pasi na nifasi. Tofauti na hedhi ambayo miezi mine hiyo 

itahesabika kwa mume.   

25. Nifasi na kubaleghe 

 

La tatu: Kubaleghe kunajulikana kwa hedhi na si kwa nifasi. Kwa kuwa 

mwanamke hawezi kushika mimba mpaka amwage usingizini. Anabaleghe kwa 

kumwaga usingizini kabla ya kushika ujauzito. 

26. Nifasi na damu yenye kukatika katika kipindi cha ada 

 

La nne: Damu ya hedhi ikikatika kisha ikarejea katika ada basi inahesabika bila 

ya shaka kuwa ni damu ya hedhi. Mfano wa hilo ada ya mwanamke ni kwa siku 

nane. Baada ya siku nne damu yake ikakatika kwa siku mbili na halafu siku ya 

saba na ya nane ikarudi tena. Damu hii iliyorudi ni hedhi pasina shaka yoyote na 

kutathibiti hukumu za hedhi.  

Ama kuhusu nifasi, damu ikikatika kabla ya siku arubaini kisha ikarudi tena 

ndani ya siku arubaini, damu hii itazingatiwa ni yenye kutia shaka. Kwa hivyo 

itakuwa ni wajibu kwa mwanamke kuswali na kufunga faradhi kwa wakati wake 

na ni haramu kwake kufanya yale ambayo ni haramu kwa mwanamke mwenye 

hedhi mbali na mambo ya wajibu. Baada ya kutwaharika atalipa zile ´ibaadah 

alizofanya katika kipindi cha damu hii yenye kutia shaka kama jinsi ni wajibu 

kwa mwanamke mwenye hedhi kulipa yale yaliyompita. Haya ndio maoni 

yanayojulikana kwa wanachuoni wa Hanaabilah.  

Hata hivyo kauli sahihi ni kuwa maadamu damu inatoka katika kipindi cha 

nifasi inahesabika kuwa ni nifasi. Vinginevyo ni damu ya hedhi. Damu 

ikiendelea kutoka pasina kukatika inahesabika kuwa ni damu ya ugonjwa. Haya 

yanashabihiana na yale Ibn Qudaamah aliyotaja katika "al-Mughniy"46 kutoka 

kwa Imaam Maalik ambaye amesema: 

"Akipata damu siku mbili au tatu baada ya kuwa imekatika, inahesabika kuwa ni 

nifasi. Vinginevyo ni damu ya hedhi." 

Maoni haya ndio muqtadha wa chaguo la Shaykh-ul-Islaam Ibn Taymiyyah. 

Uhakika wa mambo ni kuwa hakuna damu yenye kutia mashaka. Mambo yote 

yako wazi wazi kwa kutegemea ujuzi na uelewa wa watu. Qur-aan na Sunnah 

imebainisha kila kitu. Allaah (Subhaanah) hakumuwajibishia yeyote kufunga 

mara mbili au kufanya Twawaaf mara mbili ikiwa matendo hayo hayakufanywa 

                                                           
46 al-Mughniy (1/349). 

kimakosa na hapo yakahitajia kurudiliwa. Pindi mja anapofanya kiasi na 

anavyoweza basi ameitakasa dhimma yake. Allaah (Ta´ala) amesema: 

 وُسْعَهَا إِلَّ  نَ فْسًا اللَّ هُ  يُكَلِّفُ  لَ 

"Allaah Hakalifishi nafsi yoyote ila kwa kadiri ya uwezo wake." 
(02:286) 

 اسْتَطَعْتُمْ  مَا اللَّ هَ  فاَت َّقُوا

"Basi mcheni Allaah muwezavyo." (64:16) 

 



ad-Dimaa' at-Twabiy´iyyah lin-Nisaa'                                                                                         

Imaam Ibn ´Uthaymiyn 

 

51 

www.wanachuoni.com 

27. Kuhusu nifasi na kufanya jimaa ndani ya zile siku arubaini 

 

La tano: Mwanamke damu yake ikikauka ndani ya ada, inafaa kufanya jimaa na 

mume wake. Ni jambo ambalo halikuchukizwa kabisa. Hata hivyo ni jambo 

lenye kuchukiza kufanya naye jimaa akikauka katika damu ya uzazi wake ndani 

ya siku arubaini. Hii ndio kauli yenye kujulikana katika madhehebu [ya 

Hanaabilah].  

Kauli sahihi ni kuwa haikuchukizwa kabisa kufanya naye jimaa. Hii ndio kauli 

ya wanachuoni wengi. Machukizo ni hukumu ya Kishari´ah inayohitajia dalili ya 

Kishari´ah. Hakuna katika masuala haya dalili isipokuwa ile aliyotaja Imaam 

Ahmad kutoka kwa ´Uthmaan bin Abiyl-´Aasw na kwamba mke wake alimjia 

ndani ya zile siku arubaini ambapo akasema: 

"Usinikaribie." 

Hili halilazimishi kuwa imechukizwa. Huenda alisema hivo kwa njia ya usalama 

kwa kukhofia kwamba hakuwa na yakini juu ya kutwahatika kwake, damu yake 

kurudi kwa sababu ya jimaa au sababu nyengineyo na Allaah ndiye anajua zaidi. 

27. Sura ya saba: Dawa zinazozuia ada na mimba 

  

Inafaa kwa mwanamke kutumia vitu vinavyozuia hedhi kwa kutimia masharti 

mawili: 

1- Asichelei kupata madhara yoyote. Itakuwa haijuzu lau kitu hicho kitakuwa na 

madhara kwake. Allaah (Ta´ala) amesema: 

 الت َّهْلُكَةِ  إِلَ  بِِيَْدِيكُمْ  تُ لْقُوا وَلَ 

"Wala msijitupe kwa mikono yenu katika maangamizi." (02:195) 

 أنَفُسَكُمْ  تَ قْتُ لُوا وَلَ 

"Wala msijiue." (04:29) 

2- Mume atoe ruhusa yake ikiwa yanamuhusu. Mfano wa hilo apate ada yake 

pale ambapo ni wajibu kwake kumhudumia. Mwanamke anatumia dawa 

kurefusha ada yake ili aweze kupata matumizi zaidi. Katika hali hii haifai kwake 

kufanya hivi bila ya idhini yake. Mfano mwingine ni kutumia dawa ili kuzuia 

mimba. Hapa pia anatakiwa kumuomba idhini mume. 

Hata kama inafaa kutumia dawa hizi, bora ni kutofanya hivo ikiwa hakuna haja. 

Afya zaidi ni kuyaacha maumbile kama jinsi yalivo. 

28. Dawa zinazoleta hedhi  

 

Inafaa kwa mwanamke kutumia vitu vinavyoleta hedhi kwa kutimia masharti 

mawili: 

1- Malengo yake isiwe ni kutaka kukwepa jambo la wajibu. Kwa mfano akatumia 

vitu hivyo kabla ya Ramadhaan ili asifunge, asiswali na mfano wa hayo. 

2- Apate idhini ya mume. Kuwa na hedhi kunamfanya kutopata starehe 

kikamilifu. Kwa ajili hiyo asitumie kitu chenye kuzuia haki yake pasina ridhaa 

yake. Na ikiwa ni mtalikiwa na akatumia dawa kama hizo, basi anaharakisha 

kufilisi haki ya mume ya kuweza kumrejea ikiwa ni talaka rejea.  

 

 



ad-Dimaa' at-Twabiy´iyyah lin-Nisaa'                                                                                         

Imaam Ibn ´Uthaymiyn 

 

54 

www.wanachuoni.com 

29. Aina mbili za uzazi wa mpango na hukumu zake  

 

Kuna aina mbili ya uzazi wa mpango: 

1- Kufunga kizazi milele. Haijuzu kwa sababu kunazuia mimba na kunapunguza 

kizazi. Kunaenda kinyume na malengo ya Shari´ah inayoamrisha kukithirisha 

Ummah wa Kiislamu. Hakuna kitu chenye kumpa dhamana kuwa mtoto wa 

mwanamke aliyepo hivi sasa hawezi kufa na akabaki hali ya kuwa hana mtoto. 

2- Kupanga uzazi kwa muda. Kwa mfano mwanamke anapata ujauzito sana na 

hilo linamuudhi. Hivyo akataka kupangilia uzazi ili ashike mimba mara moja 

kwa kila miaka miwili na kadhalika. Inajuzu kwa sharti mume amkubalie na 

asidhurike kwa hilo. Dalili ya hilo ni kuwa Maswahabah walikuwa wakitumia 

mtindo wa al-´Azl, kuchopoa kabla ya kumwaga katika zama za Mtume (Swalla 

Allaahu ´alayhi wa sallam) ili wake zao wasipate mimba. Hawakukatazwa. al-

´Azl ni mume kufanya jimaa na mke wake na pale anapotaka kumwaga akatoa 

uume wake na kumwaga nje ya uke.  

30. Aina mbili za kutoa mimba na hukumu zake 

 

Kuna aina mbili za utoaji mimba: 

1- Lengo la kuiporomosha mimba ni kutoa kile kipomoko. Ikiwa kile kipomoko 

kimeshapuliziwa roho, bila ya shaka yoyote ni haramu kwa kuwa ni kuiua nafsi 

iliyoharamishwa pasina haki. Kuiua nafsi iliyoharamishwa bila ya haki ni jambo 

lililoharamishwa kwa mujibu wa Qur-aan, Sunnah na maafikiano ya waislamu. 

Ikiwa kuporomosha mimba ni kabla ya kipomoko kupuliziwa roho, wanachuoni 

wametofautiana juu yake. Baadhi ya wanachuoni wamejuzisha hilo, wengine 

wameliharamisha, wengine wakajuzisha kabla ya haijakuwa damu iliyoganda, bi 

maana kabla ya kufikisha siku arubaini na wengine wakasema kuwa inajuzu 

midhali kipomoko hakijapata umbo la mwanaadamu. 

Kauli ilio salama ni kuwa ni haramu kuporomosha mimba ikiwa hakuna haja ya 

kufanya hivo kama kwa mfano mama ni mgonjwa na hawezi kubeba mimba na 

mfano wa hayo. Katika hali hii itafaa kuporomosha mimba ikiwa kipomoko 

hakijakuwa na umbo la mwanaadamu na Allaah ndiye anajua zaidi. 

2- Lengo la kuporomosha mimba sio kuharibu kile kipomoko. Ikiwa mwanamke 

anajaribu kutoa mimba karibu na muda wa kuzaa basi inajuzu maadamu hilo 

litakuwa halina madhara kwa mama na mtoto na wala hakuna operesheni yoyote 

inayohitajika.  

31. Upasuaji wa utoaji mimba na hali zake  

 

Ikiwa kutoa mimba kunahitajia operesheni basi kuna hali tatu: 

Ya kwanza: Mama na mtoto wote wanaishi. Hapa operesheni haijuzu isipokuwa 

kwa dharurah kwa mfano kuna uzito wa kuzaa kiasi cha kwamba kunahitajika 

operesheni. Hilo ni kwa sababu mwili ni amana kwa mja. Asiukhatarishe 

isipokuwa katika yaliyo na manufaa makubwa. Pengine akafikiria kuwa 

haitomdhuru na ikaja kumdhuru. 

Ya pili: Mama na mtoto wote wamekufa. Hapa haijuzu kufanya operesheni kwa 

sababu hakuna faida ya kufanya hivo. 

Ya tatu: Mama kuwa hai na mtoto amekufa. Hapa operesheni inajuzu ili kumtoa 

mtoto ikiwa hakukhofiwi madhara kwa mama. Kwa sababu lililo dhahiri - na 

Allaah ndiye mwenye kujua zaidi - ni kuwa kipomoko hakiwezi kutoka bila ya 

operesheni. Kuendelea kubaki tumboni kinazuia kushika mimba huko mbeleni 

na kunamdhuru. Huenda akawa mjane akiwa na ada yake. 

Ya nne: Mama amekufa na mtoto yuhai. Ikiwa hakuna bahati yoyote ya mtoto 

kuishi haijuzu kufanya operesheni. Na ikiwa kuna bahati ya mtoto kuishi na 

sehemu katika mwili wake imetoka kwa nje kupitia kwa mama, lipasuliwe 

tumbo la mama ili kutoa mtoto aliyebaki. Na ikiwa hakukutoka kitu kupitia kwa 

mama, Hanaabilah wanasema lisipasuliwe tumbo la mama kwa sababu huko ni 

kumfanya akaonekana vibaya. Kauli sahihi ni kuwa inajuzu ikiwa hakuna njia 

nyingine ya kumtoa mtoto zaidi ya hiyo. Maoni haya yamechaguliwa na Ibn 

Hubayrah. Yanapatikana katika kitabu "al-Inswaaf": 

"Maoni haya ndio bora zaidi."47 

Hili linahusiana na khaswa hii leo ambapo upasuaji wa leo haufanyi kuumbuka. 

Litapasuliwa tumbo la mama kisha lishonwe tena. Isitoshe utukufu wa mtu aliye 

                                                           
47 al-Inswaaf (2/556). 

hai ni mkubwa kuliko utukufu wa ambaye kishakufa. Vilevile ni wajibu kuokoa 

uhai wa mtu ambaye ni haramu kumuua ikiwa ni pamoja na uhai wa mtoto 

tumboni mwa mama yake na Allaah ndiye anjua zaidi. 

Angalizo: Katika hali ambayo inajuzu kutoa mimba kunahitajika kupatikane 

idhini ya mshirika mwenzio kama mume.  

32. Khitimisho ya kitabu "ad-Dimaa' at-Twabiy´iyyah lin-Nisaa'" 

 

Mpaka hapa inaisha mada muhimu ambayo nimetaka kuiandika. Nimekomeka 

na misingi na vidhibiti vya masuala haya. Vinginevyo matawi ya maudhui hii, 

upambanuzi na mambo yanayomtokea mwanamke ni bahari isiyokuwa na 

mwisho. Lakini hata hivyo yule mwenye uoni wa mbali anaweza kuyarudisha 

mambo katika misingi na upambanuzi wa vidhibiti na kuleta uwiano kati yayo. 

Mtu ambaye anajibu maswali anatakiwa atambue kuwa yeye ni mpatanishi kati 

ya Allaah na viumbe Vyake inapokuja katika kufikisha na kuwabainisha ujumbe 

uliokuja kutoka kwa Mtume (Swalla Allaahu ´alayhi wa sallam) na kwamba 

ataulizwa juu ya yale yaliyomo katika Qur-aan na Sunnah. Qur-aan na Sunnah 

ndio chemchem mbili ambazo mja amepewa kama kazi kuzifahamu na 

kuzitendea kazi. Kila kinachoenda kinyume na Qur-aan na Sunnah ni kosa 

linalotakiwa kurudishwa kwa mwenye nalo. Haijuzu kutendea kazi kosa hilo 

hata kama yule mwenye maoni hayo anapewa udhuru katika Ijtihaad yake. 

Analipwa kwa Ijtihaad yake, lakini hata hivyo haitakiwi kufanyia kazi kosa lake. 

Ni wajibu kwa mwenye kujibu maswali amtakasie nia Allaah (Ta´ala) na 

kumtaka msaada katika kila tokeo linalotokea na kumuomba (Ta´ala) uthibitisho 

na uafikisho katika usawa.  

Anayejibu maswali anatakiwa kuangalia yaliyomo katika Qur-aan na Sunnah. 

Aangalie na kufanya utafiti kutoka kwavyo na kuchukua msaada kutoka katika 

maneno ya wanachuoni katika kuifahamu Qur-aan na Sunnah. Ni jambo 

linalotokea mara nyingi kunazuka jambo fulani ambapo mtu anafanya utafiti 

kiasi na anavyoweza na hatimae anapata jibu kutoka katika maneno ya 

wanachuoni. Wakati fulani hapati jibu analohisi utulivu kwalo, na wakati 

mwingine huenda asipate jibu kabisa. Upande mwingine akirejea katika Qur-aan 

na Sunnah anapata hukumu ilio karibu na ya wazi, yote hayo yanatokamana na 

Ikhlaasw ya mtu, elimu na uelewa. 

Mtu anayejibu maswali anapaswa kufanya utulivu na asiwe na haraka wakati 

hukumu ni yenye kutia mashaka. Ni mara ngapi mtu hufanya haraka, kisha 

baada ya uchunguzi wa karibu, inakuja kumbainikia kuwa alikosea! Kwa ajili 

hiyo anakuwa ni mwenye kujuta na anashindwa kukabiliana na kosa alilofanya. 

Watu wakijua kuwa mtu anayejibu maswali ni mwangalifu na anathibitisha 

kwanza kabla ya kujibu, wanakuwa ni wenye kuamini majibu yake na 

kuyapokea. Upande mwingine wakiona kuwa ni mwenye haraka - na wenye 

haraka hukosea mara nyingi - hawatoamini majibu yake. Hivyo haraka zake na 

kosa lake inakuwa ni sababu ya kujinyima mwenyewe na wengine elimu na 

usawa wa aliyomo. 

Ninamuomba Allaah (Ta´al) atuongoze sisi na ndugu zetu waislamu katika njia 

iliyonyooka na atuangalie kwa uangalizi na ulinzi Wake na atukinge na makosa. 

Hakika Yeye ni mwingi wa kutoa na Mkarimu. Swalah na zalaam zimwendee 

Mtume wetu Muhammad, kizazi chake na Maswahabah zake wote. Sifa njema ni 

za Allaah ambaye kwa neema yake yanatimia mambo mema. 

 

Imeandikwa na mja fakiri kwa Allaah Muhammad bin Swaalih al-´Uthaymiyn  

Mida ya asubuhi tarehe 14 Sha´baan 1392 

